
Nagħti l-kunsens tiegħi.

 (L.S.) MARIE LOUISE COLEIRO PRECA
President

17 ta’ April, 2014

ATT Nru. IX tal-2014

ATT biex jirregola l-unjonijiet ċivili u biex jipprovdi dwar
ħwejjeġ li għandhom x’jaqsmu magħhom jew huma anċillari
għalihom.

IL-PRESIDENT, bil-parir u l-kunsens tal-Kamra tad-Deputati,
imlaqqgħa f’dan il-Parlament, u bl-awtorità tal-istess, ħareġ b’liġi
dan li ġej:-

Titolu fil-qosor.1. It-titolu ta’ dan l-Att hu Att tal-2014 dwar l-Unjonijiet
Ċivili.

Tifsir.2. F’dan il-Att, kemm-il darba r-rabta tal-kliem ma teħtieġx
xort’oħra -

"il-Ministru" tfisser il-Ministru responsabbli għar-Reġistru
Pubbliku;

Kap. 255.

"Reġistratur" għandu jkollha l-istess tifsira kif mogħti lilha fl-
Att dwar iż-Żwieġ, hawn iżjed ’il quddiem f’dan l-Att imsejjaħ "l-
Att"; 

"sieħeb" tfisser persuna, tkun ta’ liema sess tkun, li tkun
marbuta b’unjoni ċivili;

"unjoni ċivili" tfisser unjoni ċivili ċċelebrata skont id-
dispożizzjonijiet ta’ dan l-Att;

"unjoni ta’ stat ekwivalenti" tfisser kull unjoni li tinsab fil-lista
li l-Ministru b’regolamenti jista’ joħroġ taħt dan l-Att.

Twaqqif tal-
unjonijiet ċivili.

3. (1) Ħlief kif provdut f’dan il-Att, il-persuni kollha li
jissodisfaw l-obbligi meħtieġa biex jidħlu fi żwieġ skont l-Att jistgħu
jirreġistraw s-sħubija tagħhom bħala unjoni ċivili.

(2) Reġistrazzjoni ta’ sħubija bħala unjoni ċivili hi permessa
bejn żewġ persuni tal-istess sess jew ta’ sess differenti.

Unjonijiet ċivili 
u ż-żwieġ.

4. (1) Ħlief kif provdut f’dan l-Att, unjoni ċivili, darba
tkun reġistrata, għandha mutatis mutandis ikollha l-effetti u l-
konsegwenzi li jikkorrispondu fil-liġi ta’ żwieġ ċivili magħmul skont
l-Att.

(2) Mingħajr preġudizzju għall-ġeneralità tas-subartikolu (1):

(a) l-artikoli 3 sa 16 (it-tnejn inklużi), 18 sa 20 (it-tnejn
inklużi), 33, 34, 36(3) u 38 tal-Att għandhom mutatis mutandis
japplikaw għal unjonijiet ċivili:

Iżda:

(i) riferenza għal "mart", "żewġ" u "raġel u
mara" fl-artikolu 15(2) tal-Att għandha tinftiehem bħala
riferenza għal imsieħba f’unjoni ċivili sakemm l-imsemmi
subartikolu japplika għal unjonijiet ċivili; u

(ii) riferenza għal "jitwieldu jew konċepiti" fl-
artikolu 20(2) tal-Att għandhom jinftiehmu li jinkludu
wkoll tfal adottati minn imsieħba f’unjoni ċivili;

Kap. 16.

(b) l-artikoli 35 sa 66 (it-tnejn inklużi) u 66A sa 66N (it-
tnejn inklużi) tal-Kodiċi Ċivili għandhom mutatis mutandis
japplikaw għal l-unjonijiet ċivili.

Natura ta’ 
unjonijiet ċivili.

5. Unjonijiet ċivili għandhom ikunu esklussivament ta’
natura ċivili u għandhom isiru biss f’forma ċivili, kif stabbilit b’dan l-
Att. Ir-reġistrazzjoni tal-Unjoni Ċivili hija essenzjali għall-validità
tal-Unjoni Ċivili u l-effetti ċivili tal-istess unjoni.

Dispożizzjoni-
jiet partikolari 
għal unjonijiet 
ċivili.

6. (1) Minkejja d-dispożizzjonijiet tal-artikolu 4, meta
żwieġ ikun sar barra minn Malta bejn żewġ persuni tal-istess sess, l-
artikolu 18 tal-Att għandu jinftiehem b’mod li jgħodd għal tali żwieġ.

(2) Mingħajr preġudizzju għad-dispożizzjonijiet tas-
subartikolu (1), unjoni ta’ stat ekwivalenti ċċelebrata barra minn
Malta għandha tkun valida għall-finijiet kollha tal-liġi f’Malta jekk:

(a) dwar il-formalitajiet tagħha, ikunu tħarsu l-
formalitajiet meħtieġa għall-validità tagħha skont il-liġi tal-
pajjiż fejn tkun saret l-unjoni ta’ stat ekwivalenti; u

(b) dwar il-kapaċità tal-partijiet, kull waħda mill-
persuni li tifforma parti mill-unjoni ta’ stat ekwivalenti tkun,
skont il-liġi tal-pajjiż tad-domiċilju rispettiv tiegħu jew tagħha,
kapaċi li tidħol f’unjoni ta’ stat ekwivalenti bħal dik.

Unjoni ċivili 
nulla.

7. Unjoni ċivili, fejn wieħed mill-imsieħba ikun marbut bi
żwieġ jew b’unjoni ċivili preċedenti, jew b’unjoni oħra ta’ stat legali
ekwivalenti li tkun ġiet ikkuntrattata barra minn Malta, tkun nulla.

Dispożiz-
zjoni transitorja.

8. Meta koppja tal-istess sess fejn waħda mill-partijiet tkun
ċittadina ta’ Malta, tkun iżżewġet jew daħlet f’unjoni ta’ stat
ekwivalenti f’pajjiż barra minn Malta qabel id-dħul fis-seħħ ta’ dan l-
Att u waħda mill-persuni fil-koppja tkun ċittadin ta’ pajjiż mhux Stat
Membru fl-Unjoni Ewropea, ir-residenza legali tal-imsemmi ċittadin
ta’ pajjiż terz f’Malta għandha titqies li bdiet mid-data uffiċjali taż-
żwieġ jew tal-unjoni ta’ stat ekwivalenti.

Ekwiparazzjoni 
ta’ drittijiet u l-
obbligi.

9. F’sitwazzjonijiet fejn id-drittijiet u l-obbligi tal-imsieħba
ċivili m’humiex ċari, għandu jsir kull sforz biex jiġi żgurat illi d-
determinazzjoni ta’ dawk id-drittijiet u l-obbligi tkun tali li
tekwiparhom għal dawk li jgawdu il-konjuġi.

Setgħa li jsiru 
regolamenti.

10. (1) Il-Ministru jista’ b’regolamenti jistabbilixxi l-lista
ta’ unjonijiet ta’ stat ekwivalenti għal-unjonijiet ċivili:

Iżda dawk l-unjonijiet biss li fil-fehma tal-Ministru huma
unjonijiet ta’ stat ekwivalenti għal unjonijiet ċivili kif provdut
għalihom b’dan l-Att jistgħu jiġu mniżżla fir-regolamenti.

(2) Il-Ministru għandu jneħħi mir-regolamenti kull unjoni li
fil-fehma tiegħu m’għadhiex unjoni ta’ stat ekwivalenti.

Emenda tal-
artikolu 4 tal-
Kodiċi Ċivili.
Kap. 16.

11. Minnufih wara s-subartikolu (10) tal-artikolu 4 tal-Kodiċi
Ċivili għandu jiżdied dan is-subartikolu ġdid li ġej:

"(11) L-imsieħba f’unjoni ċivili kuntrattata skont l-Att tal-
2014 dwar l-Unjonijiet Civili jistgħu, meta japplikaw għall-
pubblikazzjoni tat-tnidijiet relatati mal-unjoni ċivili, jagħżlu li:

(a) jieħdu, għat-tnejn li huma, kunjom ta’ xi
wieħed mill-imsieħba tal-unjoni ċivili jew il-kunjomijiet
taż-żewġ imsieħba fl-ordni li jagħżlu għat-tnejn li huma;
jew

(b) jżommu kunjomhom: 

Iżda jekk l-ebda għażla ma tkun ġiet espressa,
hekk kif meħtieġ skont dan is-subartikolu, l-imsieħba tal-
unjoni ċivili għandhom iżommu kunjomhom.".

Żjieda tal-
artikolu 100B 
ġdid fil-Kodiċi 
Ċivili.
Kap. 16.

12. Minnufih wara l-artikolu 100A tal-Kodiċi Ċivili għandu
jiżdied l-artikolu ġdid li ġej:

Żjieda tal-
artikolu 295A 
ġdid fil-Kodiċi 
Ċivili.
Kap. 16.

13. Minnufih wara l-artikolu 295 tal-Kodiċi Ċivili għandu
jiżdied l-artikolu ġdid li ġej:

Żjieda tal-
Formola EE 
ġdida mat-
Taqsima II tal-
Ewwel Skeda 
mal-Kodiċi 
Ċivili.
Kap. 16.

14. Fit-Taqsima II tal-Ewwel Skeda li tinsab mal-Kodiċi
Ċivili, minnufih wara l-Formula E għandha tiżdied din il-Formula
ġdida li ġejja.

"FORMULA EE

"Il-filjazzjoni 
f’unjonijiet 
ċivili.

100B.  (1) It-tfal addottati konġuntivament
minn imsieħba f’unjoni ċivili kuntrattata bejn
persuni tal-istess sess skont l-Att tal-2014 dwar
l-Unjonijiet Ċivili jew rikonoxxuta mill-istess
Att għandhom, minkejja d-dispożizzjonijiet l-
oħra ta’ dan il-Kodiċi jew ta’ kull liġi oħra,
ikunu rikonoxxuti għall-finijiet u l-effetti tal-liġi
bħala li għandhom ġenituri tal-istess sess u d-
drittijiet u l-obbligi kollha tal-ġenituri lejn
uliedhom u tal-ulied lejn il-genituri taħt dan il-
Kodiċi jew taħt kull liġi oħra għandhom
japplikaw għal dawk it-tfal u l-ġenituri.

(2) Meta persuna tkun mitluba, taħt xi liġi
jew miżura amministrattiva, biex tiddikjara l-
isem u xi partikularitajiet oħra tal-omm jew tal-
missier, persuna li tkun ġiet adottata miż-żewġ
imsieħba ta’ unjoni ċivili kif imsemmi fis-
subartikolu (1) ikollha l-jedd li tiddikjara l-
ismijiet jew l-partikularitajiet l-oħra taż-żewġ
imsieħba fl-imsemmija unjoni ċivili minflok l-
imsemmija partikularitajiet tal-omm jew tal-
missier.".

"Att ta’ unjoni 
ċivili.

295A. (1) Id-dispożizzjonijiet ta’ dan
is-Sub-titolu għandhom mutatis mutandis
japplikaw għal unjonijiet ċivili kuntrattati
skont l-Att tal-2014 dwar l-Unjonijiet Ċivili.

(2) Att ta’ unjoni ċivili għandu jkun
skont kif stipulat fil- Formula EE fit-Taqsima
II tal-Ewwel Skeda li tinsab ma’ dan il-
Kodiċi.".

Emenda fil-
Kodiċi 
Kriminali.
Kap. 9.

15. Minnufih wara l-artikolu 196 tal-Kodiċi Kriminali għandu
jiżdied l-artikolu ġdid li ġej:

Emenda tal-
artikolu 244 tal-
Kodiċi Ċivili.
Kap. 16.

16. L-artikolu 244 tal-Kodiċi Ċivili għandu jiġi emendat kif
ġej: 

(a) fin-nota marġinali tiegħu, minnufih wara l-kliem
"żwieġ", għandhom jiżdiedu l-kliem ", unjonijiet ta’ stat
ekwivalenti,"; u

(b) fis-subartikolu (1) tiegħu, minnufih wara l-kliem
"ta’ żwieġ," għandhom jiżdiedu l-kliem "ta’ unjoni ta’ stat
ekwivalenti kif imfissra fl-Att dwar l-Unjonijiet Ċivili".

Mgħoddi mill-Kamra tad-Deputati fis-Seduta Nru. 141 tal-14 ta’
April, 2014.

ANĠLU FARRUĠIA

Speaker

RAYMOND SCICLUNA

Skrivan tal-Kamra tad-Deputati

"Bigamija li 
tinvolvi unjoni 
ċivili.

196A. Ir-reat previst fl-artikolu 196 jiġi
mwettaq ukoll u l-pieni provduti f’dak l-
artikolu għandhom japplikaw ukoll għal kull
sieħeb, f’unjoni ċivili li tkun ġiet kuntrattata
jew li tkun rikonoxxuta taħt l-Att tal-2014
dwar l-Unjonijiet Ċivili, illi filwaqt li unjoni
ċivili valida tkun fis-seħħ jidħol f’unjoni
ċivili oħra jew fi żwieġ u għal kull persuna li
waqt żwieġ validu tikkuntratta unjoni ċivili.".

